
Yu aser Puripol na nem Asian
Games MVP naroküm agütsü

Meimlai aliba mapang German
chancellor-i Ukraine semdanger

Mangkolemba public-i sorkar nem anogo 30 züngzüktsür
Dimapur, October 4, 2026
(TYO): October 3, 2026 nü
Mangkolemba public ground,
Nokyu ward nung Mangkolemba
Public General Meeting ka
alidang takhangba onük aika
bangjema renemogo ta Civil
Society Organisation
Mangkolemba (CSOM)-i
sangdong ka nung ashi.

Mangkolemba nung alirtemi
Multipurpose Hall Mangkolemba
ken o atema Tourism and Higher
Education Minister Temjen Imna
Along aser Sports and Youth
Resources Advisor S Keoshu
Yimchunger na mapa nungi
anentsü takhangba agütsüogo.

Parnoki Additional Deputy
Commissioner (ADC),
Mangkolemba ajanga Chief
Minister Neiphiu Rio dangi
takhangba onük 9 aliba shidi ka
yokogo.

Mapatong indang official
records nung aliba ama sorkari

Mangkolemba jila nung
multipurpose hall yanglutsüla ta
Mangkolemba sensotemi
akhanger.

July 2, 2026 nü ADC
Mangkolemba, Moakumzuk
Tzudir-i completion certificate
agütsüba meyipa agitsüla
kechiyong iba ya mapatong
indang original records nung aliba
ama masü ta CSOM sangdong
nung shia lir.

Iba ki, nüngja, tesem, project
identity mesüra official records
nung temelenshi kecha malitsüla
mesüra memelenzüktsüla. Iba
ashishitep ken o ya yimjak nung
lir anungji miimshia amenba
senden malitsüla aser sorkar o
ketdangpurtem nungi
telangzübatem yimjak nung
ashitsüla ta Mangkolemba
public-i metetdaktsüogo.

Iba mapatong nung tim mesüi
mesüra aibelena inyakertem
jangjatsüla aser ozüng lateta aliba

merenshitsüla ta parnokisa
takhangba agütsüogo.

Iba ashishitep ken o atema
Keoshu Yimchunger-i "moral
responsibility" agia Advisor mapa
nungi anentsüla. Külen, Imna
Along-ia mapa nungi anentsüla
kechiyong iba ki ya par nija
kimung nung yanglua lir ta
Mangkolemba nung alirtemi
takhangba agütsüogo.

October 3 nungi tenzüka
parnoki sorkar nem anogo 30
züngzüktsüogo aser iba mapang
tsüngda akhangba ama
meinyakra ozüngi melaba ama
maparen inyaka aotsüsa
akümtsü. Iba nung public
demonstrations, mass
mobilisation aser sorkar office
tem shibangtsüba dena lir aser
tebilemtsü khuretji sorkar,
bangdak department tem aser
district administration temi
abentsü ta parnokisa
metetdaktsüogo.

Mokokchung Police-i gari auyar ka apu

Mokokchung, 4th Oct (TYO):
Gari auyaba dak sentakba nung
Mokokchung Police-i Tuensang
Police den lungjemer Thonoknyu
yim, P.O/P.S. Thonoknyu,
Noklak District nung alir Asür
Mr. Thaming'er jabaso arishi küm
47 tain Mr. Shillam, Old Medical
'B' Ward, Tuensang town nung
telidak puogo aser pa ket nungi
Maruti 800 sentsü temesüng ka
den Registration number NL02C
0032 nguteta liasü. Iba gari ya
Yimyu Ward, Mokokchung nung
aliba garage ka nungi September
28, 2026 nü auya bener ao, ta
police osang ajanga jangjaogo.

Mokokchung Police Station-
II-i CCTV noksa aser registration
plate maliba grey sentsü Maruti
800 gari ka tazüng aliba telung
nung delivery package ka anguba
ajanga iba keno bushidangba
sülen, tai tonglokja alir tsüngsü
bushitsü tenzük. Iba grey sentsü
Maruti 800 gari ya Tuensang
nungi tai tonglokja alisangi auyaba
lir, ta bushia aodang putet.

Tai tonglokja alisang ya jena aotsü
merangba sülen, Tuensang nung
meita aoba mapang apu. Pa ya
Mokokchung-i October 3, 2026 nü
anir aru. Iba dak sentakba maparen
nung maneni bushishüngdang südar.

Metsübu Kidong Longsa aser Jamijang Ungma Imlang
telungjem-i Ao Senden ajanga V.S Atem aser R.H Raising
nati Dr. S.C. Jamir yimjak nung mezüngmeshiba aija nübur
dang tasütait yimyim tulu sangtongba nungiter aser pelaba
ayimoktsur.

V.S Atem aser R.H Raising, Nagaland nung litsü makar
ana ajanga Dr. S.C. Jamir, shiba, pei tatembangbuba azüjang
tashi tenla-a Naga nunger nüchi küma anitettsü inyaka
jembir, pa dang Na shiba? Naga yimden jembitsü na
temeten mali ta mezüngmeshiba atema Metsübu Kidong
Longsa aser Jamijang Ungma Imlang ajanga kukua aitsür.
Nagaland nung litsü makar tasa tamajung anema litsüpur
lungjemer noktaktsü mapangi bener arutsüogo.

Temeten makari noklang nung noklang temeten
akasang mezüngmeshiba ya shitakba nisung jakla madener
mapa lir.

Achumbemo Kikon MLA, kinü tanur ka, tebu mali sür
alima dang teret mepushia sayuba ngua onoki kangasa
apayutsür.

METSÜBU KIDONG LONGSA ASER JAMIJANG
UNGMA IMLANG-i AO SENDEN NUNGITER

Sd/-
WB. ONENTIBA JAMIR TATAR

Jamijang Ungma Imlang.

Sd/-
WB. LIMAAKUM JAMIR TATAR

Metsubu Kidong Longsa

Guwahati, October 4, 2026
(Agencies): Nagaland kübok
Eastern Konyak Region nung
Indian Army-i drone amshia
Langkho yimtsüng amak ta
NSCN/GPRN (YA Group)-i tai
tongloktsüogo.

Indian Army-i drone amshia
civilians amak aser idangji tanur
tetsür ka dena nisung ana yiru ta
parnoki ashi.

Iba lendong ya October 3
anepdang atalok aser civilians dak
tenük yoka amak ta Ministry of
Information and Publicity
sangdong ka nung ashi.

"Tongpang nung jashiba agi
civilians amakba aser tayang
küpzüktsü merangba ajanga
tangatetba shitak maliba jungkai
adoka sayur" ta NSCN/GPRN-
isa metetdaktsüogo.

Indian military-i international
humanitarian law alema inyaker
anungji United Nations aser
international monitoring bodies-i
"state-sponsored terrorism"
anema inyaktsü ayongzüker ta
parnokisa ashi.

"Tai maketba public aser
tanurtem dak kongshidang
alimai ola adoktsüla" ta NSCN/

GPRN-isa ashi.
Indian agencies nem osang

sangoktsür aser logistical
support agütsürtem shirnok'ar
onoki meteta lir.  Parnoki
inyakba mapatem atema
parnoki tebilemtsü khuret
abentsü ta NSCN/GPRN-isa
metetdaktsü.

NSCN/GPRN aser Naga
Army-i Naga nunger, ali aser
nüjiso kümzüka ayutsü atema
maneni inyaktsü. Langkho
yimtsüng nung yirurtem aser
nübortem den külemi noktaker ta
parnokisa metetdaktsüogo.

Indian Army-i drone amshia civilians amak: NSCN/GPRN

INDIA bloc-i Oct 7 nü SIR aser CEC anema lungkak aittsü

Guwahati, October 4, 2026
(Agencies): INDIA bloc parties
nung Delhi units-i October 7 nü
Delhi Election Commission
office kima nung electoral rolls
indang Special Intensive Revision
(SIR) anema aser Chief Election
Commissioner Gyanesh Kumar
mapa nungi anentsü takhangba
agüja lungkak aittsü.

Congress, CPI, CPI(M),
RJD, NCP aser RSP nungi
teshimtet nübotem adenshia

senden amendang iba lemtet
agiogo ta Delhi Congress-i
Deobarnü ashi.

SIR exercise nung tim
masüba aika lir aser meyipa
agitsüla. Electoral roll revision ya
tashishitsü melii aser
constitutional provisions o
voters' rights den putepa
inyaktsüla ta INDIA bloc parties-
i ashi.

Voter tenüng agienba mesüra
parnok electoral rights nung

kongshiba maparen ajak anema
INDIA bloc-i noktaktsü ta Delhi
Congress general secretary Anil
Bhardwaj-i ashi.

October 7 lungkak aitba
sentong ajanga Delhi voters
indang temeten kümzüka ayutsü,
free & fair elections alitsü aser
democratic system kümzüka
ayutsü atema ola adoktsü ta paisa
ashi.

Külen, Deobarnü Jantar
Mantar nung Chief Election
Commissioner Gyanesh Kumar
mapa nungi anenang ta takhangba
agüja lungkak aitdang Delhi
Police personnel 15 shi aser
nisung 110 jungnüa yiruogo.

Lungkak aitertemi barricades
nungpok aser security
personnel-i nisungtem pur anir
aoba bus garitem noktanga liasü
ta police-i ashi.

Lungkak aitba sentong balala
nung AAP workers, parnok
kaketshir kongsang nung
züngsemtem, ASAP, NSUI
workers, AISA activists aser
tanga teloktemi shilem agia liasü.

Dimapur, October 4, 2026
(TYO): Mangkolemba Multi-
purpose Hall ken o atema
Nagaland Transparancy Public
Rights Advocacy and Direct
Action Organization (People's
Justice)-i Minister Temjen Imna
Along aser Advisor S Keoshu
Yimchunger na aitsüogo.

Iba ken o atema Mangkolemba
CSO ajanga onük 9 takhangba
agütsüba onoki pusema nungiter
ta NTPRADAO-PJ-i sangdong ka
nung ashi.

Minister Temjen Imna Along
aser Advisor S. Keoshu
Yimchunger nati teinyaktsü tim
meinyakba aser tebilemba
tamajung nung sorkar

ketdangsübaren tim mesüi
amshiba atema mapa nungi
anentsüla ta NTPRADAO-PJ-i
takhangba agütsüogo.

Iba ken o jungjunga metembang
tashi aser Mangkolemba CSOs
ajanga akhangba ama meinyak tashi
NTPRADAO-PJ-i tenük yoktsü
aser lokti lungkak aittsüsa kümra
volunteers noklang aikati shilem
agitsü renema lir ta parnokisa
metetdaktsü.

NEET exam paper leak ken o
atema Indian Education Minister
Dharmendra Pradhan mapa nungi
anentsüsa aküm anungji iba amaji
inyaktsüla. Nagaland nung
lanurtemi tajung temelenshi aginür
ta NTPRADAO-PJ-isa ashi.

NTPRADAO-PJ-i Imna Along aser Keoshu
Yimchunger na mapa nungi anentsü akhanger

October 4, 2026 nü Jantar Mantar nung Chief Election
Commissioner Gyanesh Kumar anema lungkak aitdang agiba
noksa ka angur.

Dimapur, Mongputeni/Oct.
04 (TYO): Kohima District
Basketball Association
(KDBA) ajanga Sports
Complex, Kohima Garrison
nung October 1-3, 2026
anogotem ayongzükba 2nd
Kohima District Inter High
School Basketball Tournament
nung Assam Rifles temi
yaritepa liasü.

Iba asayamung nung Kohima
district kübok tesem balala nungi
kaket rejutem tejangraba tulu
nung arua shilem agi, kong lanur
asayar nem pei saisapong

Assam Rifles-i sentong balala ayongzüka agi

sempet sayutsü, teamwork aser
saisaponger nüla adodaktsütsü
maongka agüja liasü.

Iba tetoktepba nung Assam
Rifles Public School (ARPS),
Kohima nungia shilem agi. Iba
asayamung mapang Assam
Rifles, Kohima Battalion-i
nüngdakba teyari agüja sentong
takok nung agia liasü. Iba
asayamung final ya October 3,
2026 nü asaya. Teburtem final
nung Christ King Higher
Secondary School-i Fernwood
School, Kohima madak takok
ngua liasü aser tetsür final nung

Mezhür Higher Secondary
School, Kohima-i Nagaland
Police Central School madak
takok angu.

Asaya nung takok angur
nem IG IGAR (N) ajanga
sempet agütsü aser tenüngsang
agüja tarutsü nunga takokba
lidakjang ta moaja liasü.

Ano October 4, 2026 nü
Assam Rifles temi (Late)
Rifleman Joginder Singh, SM
aser (Late) Rifleman Tajbar
Singh, SM nem akhum agütsüba
sentong ka agia liasü. Tenati
1996 küm October 4 nü Multuk,
Manipur nung duty inyakdang
linük asoshi takum bendanga
agütsüba bilemteta aser akhum
agüja Ghaspani, Nagaland nung
October 4, 2026 nü naro yutsüba
sentong ka agia liasü.

Iba mapang linük asoshi
takum bendanga agütsür nem
Commandant, Officers, Junior
Commissioned Officers aser
Assam Rifles rank balalai
akhum agüja liasü.

Asür rifleman Joginder Singh
aser asür rifleman Tajbar Singh
nati tematiba jenjang nung
takum bendanga agütsüba ya
Assam Rifles dak aliba yimsü
aser tasü tai mulungsentsü alitsü,
ta sangdong ka ajanga ashi.

Dimapur, Mongputeni/Oct.
04 (TYO): Dorians Society
ajanga October 31 nü 5th
Dorians Society Spelling Bee
2026 ayongzüktsü
sangdongogo.

Iba spelling bee nung
Dimapur, Chümoukedima aser
Niuland districts nung aliba
government aser private schools
tem nungi arua shilem agitsü
ayongzüker, ta Organising
Committee, Dorians Society
ajanga sangdong ka nung ashi.

Pei reju tenüng nung
tokteptsü asoshi Classes 7 aser
7 nungi kaketshir ana shimtsü
aser tesayur-coordinator dena
arutsü ta ashi. Shilem agiba
nung yaritsü asoshi kaketshir
shia registration fee sen 200
alitsü, ajisüaka government
school nungi arur tem dangbo
memeshitsü. Iba Spelling Bee
nung tokteptsü atema
registration form ya October 23
tashi agütsütsü akok, ta
sangdong ajanga ashi.

Iba tetoktepba ya Notun
Basti lemjem anasa Tajen Ao
Road (Circular Road) nung
Vikiye Complex nung aliba
Kingdom Culture Church nung
agitsü. Shilem agitsüpur temi
mapang shidak amshia
anepdang 9:30 nung iba sentong

agitsü tesem atongtsüla.
Iba tetoktepba ya organizing

committee ajanga shiba
tetendanger tem aser
pronouncers/moderators temi
ketdangsüa agitsü. Dictionary
nungi ojang ka adoktsü asoshi
tetokteper shia nem mapang
minute ka agütsütsü aser iba
mapang ojang tetetzü, part of
speech, etymology aser
amshiba tatishitsü tem
asüngdangtettsü.

Tematiba jenjang asem nung
tembanger nem senpet den
kulizüng kaket agütsütsü.

Kaketshirtem tajunglen
nungi toktepba yimya
ajungkettsü aser parnok den
sapang tuluba nung tokteptsü
asoshi sapang agütsütsü
nükjidong nung iba sentong ya
ayongzüker, ta sentong ayonger
temi ashi.

Osang tejangja metetener
temi mobile number 9436079538
aser 8974037334 nung
tongteprateptsü akok.

Dorians Society ya 1997 küm
tenzük aser nüburtem temelenshi
tajung adokdaktsütsü asoshi
inyaker. Mezüngbo parnoki
sapisapong nung temulung
agütsü, saka tangbo Spelling Bee
densema inyaksangshi balala
nung rangloker.

Dorians Society-i 5th Spelling
Bee 2026 ayongzüktsü

Rüzhükhrie Government Higher Secondary School, Kohima nung Honibarnü International Peace Poster Contest alidang tangokba noksa ka nung MLA Dr.
Tsilhoutuo Rhutso, Lions Club of Kohima aser tangartem angur.

Dimapur, Mongputeni/Oct.
04 (TYO): Lions Club of
Kohima ajanga Rüzhükhrie
Government Higher Secondary
School, Kohima nung 'Harmony
in Humanity' omen kübok
October 3, 2026 nü Lions
International Peace Poster
Contest 2026-27 ayongzüka
liasü.

LFS nungi class 6 nung
azünger Bejava Thonglü-i
Peace Poster Contest tematiba
jenjang tongteta senpet sen
10,000 den citation agütsü. G.
Rio School nungi class 8 nung
azünger Sarah Lhoungu-i
tanabuba jenjang tongteta
senpet sen 5,000 den kulizüng
kaket aser Northfield School
nungi class 6 nung azünger
Sophia Gurung-i tasembuba
jenjang tongteta senpet sen
2,000 den kulizüng kaket agüja
liasü.

Sentong nung tongti
tesemdanger ama MLA Dr.

Tseilhoutuo Rhutso aden aser
pai iba sentong nung jembidang,
yimjung ya rara maliba kisüng
masü aser ibaji anogoshi takum,
kaket reju, yimti aser kidang
nüngdaker, ta ashi.

"Nisung balala den liaka nai
junga aser tetsübo makai bilembaji
yimjung lir," ta pai ashi aser kin
aser kaket reju balala nungi
kaketshirtem iba tetoktepba
ajanga tembar akumba asoshi
pelaba lemsatepa liasü.

Pai teburtem dang tensa aser
khuret angatetba nisung
akumtsü aser pei adianutsürtem
aser tetsürtem kumzüka ayutsü
ayongzüka liasü. Pai
kaketshirtem dang yimjung
indang gol akumtsü aser jara
masü apu akumtsü ayongzüka
liasü.

"Nü tembar ana mangatettep
alidang, nai ka bhukuma
menokdaktsüla saka tena ano
jembitsüsa apu latsütsüla," ta
Rhutso-i ashi.

"Art aser painting ya kaket
amai lir. Kaket nung nai tatem
ka nungi tatem ka tashi azünger.
Painting aser art nung kaket
tapak ka ajanga ajak rasaa ashir.
Ibaji sempet lir," ta ashi.

Pai kaketshirtem dang
Khristan, Hindu mesüra Muslim
tem jungtepa alitsü asoshi
yimjung sangdongtsü ayongzük
aser yimjung ya tamangba
yimsü ajak tamendak dak lir ta
ashi.

Lions Club of Kohima indang
tir Er. Talitemsu Jamir-i iba
sentong nung jembidang, Peace
Poster Contest ya Lions
International ajanga akhi
mapang nungi küm shia kanga
metsünga-reta agizükba
sentong ka lir ta ashi.

Kaketshir temi nisung
meimchir dak chichiba
tesendaktep aliba sayua
yangluba mapang pei
mulungjang aser tanüla ajak
amshia alitsü südi ta amanger,

ta pai ashi.
Iba dang temaba level nung

alima tesem balala nungi
takoker den tokteptsü asoshi
poster ka dang shimtsü, ta pai
metetdaktsü.

Iba tetoktepba nung arishi
küm 11, 12 aser 13 (November
15, 2026 tashinung) tain
kaketshir 40 dak temai shilem
agi, kong tesayur, tsürabor aser
kinunger temi meina arua liasü.

Iba tetoktepba nung
Rüzhükhrie Government Higher
Secondary School, Assam
Rifles Public School, Mezhür
Higher Secondary School,
Ministers' Hill Baptist Higher
Secondary School, Fernwood
School, Dainty Buds School,
Loyola Higher Secondary
School Jakhama, Kigwema
Government Higher Secondary
School, G. Rio School, St. Paul
School Phesama, Grace Higher
Secondary School, Vinyüzo
Higher Secondary School,

Model Higher Secondary
School, Northfield Higher
Secondary School, Chandmari
Higher Secondary School, Rev.
Dr. Neiliezhü Üsou Memorial
School, JO Foundation Inclusive
School, Little Flower Higher
Secondary School, PM SHRI
Government High School New
Market, Government High
School Phezoucha aser Mt.
Hermon Higher Secondary
School nungi shilem agia liasü.

Iba tetoktepba nung takok
anguba poster ya District Level
aser International Level tashi
aotsü aser USA nung sentong
ka agia tematiba jenjang
atonger nem senpet sen $5,000
agütsütsü.

Tetoktepba mapang Club
secretary Lion Max Menuse-O
Marius menden liasü aser
sentong tembanga Club indang
2nd vice president Lion
Akhrienuo Kire-i melepzüng o
jembi.

Kohima nung International Peace Poster Contest temogo

October 04, 2026 nü Mumbai nung Chief Election Commissioner (CEC) Gyanesh Kumar aser
Special Intensive Revision (SIR) anema ayongzükba 'Virat Garjana Morcha' rally nung MNS
tongti, Raj Thackeray-i jembidang tangokba noksa nung angur.

Pakistan nunger dang nungi India
nunger arrshi talangba alir: WHO

CEC Gyanesh Kumar anema benoka aliba ken o SC-i angadangtsü

October 04, 2026 nü Birbhum district nung 'Seba Setu Abhijan' special outreach camp nung
sorkar schemes balala atema tenüng agütsürtem noksa nung angur.

New Delhi, Mongputeni/
October 04 (Agencies):
Chief Election Commissioner
Gyanesh Kumar-i Election
Commissioner anati memelungi
electoral roll indang Special
Intensive Revision (SIR) dak
sendakba telemtetbatem agi, ta
tai tonglokja pa anema benoka
aliba ken o ana Hombarnü
Supreme Court-i angadangtsü.

Chief Justice of India Surya
Kant den Justice ana- Joymalya
Bagchi aser V Mohana nungeri
akümba bench-i ken otemji
angadangtsü.

Gyanesh Kumar CEC
menden nungi anentsütsüla,
telemtetba 14 ji thinentsütsüla aser
pa anema bushisüngdangtsüla ta
mepishia benokba ken otemji
SC-i angadangtsü.

Election Commissioner ana-
Sukhbir Singh Sandhu aser
Vivek Joshi nati tashishiba agüja
liasü saka Election Commission

of India tenüng nung telemtetba
agi, ta temepishiba ken o nungji
shia lir. Iba dak alia, yaküm
October ita nungi taküm August
ita tashi nung SIR dak sendakba
nung Commissioner ana jagi 14
ben tashi tashishiba agüja liasü,
ta parnoki metetdaktsü.

Temepishiba ken o
agütsürtem rongnung ka,
Ramesh Kumar Singh-i
Supreme Court dang, ECI ya
züngsem aika aliba tentet ka lir,
anungji nisung ka kijai melungba
nung telemtetba magitsüla, ta
Court-i sangdongtsüla, ta
mepishia lir.

Ano temepishiba ken o
agütsür advocate Shaildendra
Mani Tripathi-i, ka kijai
melungba nung telemtetba agiba
14 ji thinentsütsüla aser Judicial
Inquiry Commission mesüra
Special Investigation Team kati
bushisüngdangtsüla; iba
Commission mesüra Team ji

retired Supreme Court judge ka
leniba nung asütsüla aser
züngsemtemji cybersecurity
aser IT tsütsü mongintem
asütsüla, ta metetdaktsü.

Tripathi-isa Court dang
ECINet aser ERONet
databases ji forensic ajanga
bushisüngdangtsüla aser SIR
exercise agiba mapang nung
states aser union territories 30
nung voters crore 13 tenüng
agienbaji bushisüngdangtsüla, ta
mepishi.

Paisa SC dang t im
ketdangsertemi Representation
of the People Act, 1950 kübok
Arrla 32 nung ajemdaker CEC
Kumar, Senior Deputy Election
Commissioner Maneesh Garg,
Director General (IT) Seema
Khanna aser pei mapa nung
tamakok aludaktsür
ketdangsertem anema ken o
benoktsü tetuyuba agüjang, ta
mepishi.

New Delhi, October 04
(Agencies): Election
Commission-i sangküm
assembly election agitsü aliba
state pongu semdanga election
atema terenemshiba
asadangtsü.

Tan hopta deputy election
commissioners-i Goa
semdangtsü, taruba hopta nung
Uttarakhand semdangtsü, iba
sülen Punjab aser Manipur
state tem semdangtsü.

Tang tashi nungbo Uttar
Pradesh semdangtsü atema
mapang melemtet.

Sangküm Uttar Pradesh,
Manipur, Goa, Punjab aser
Uttarakhand state tem nung

assembly election agitsü.
Election anogotem
mesangdongdang chief election
commissioner den election
commissioner temi item states
semdangtsü.

Uttar Pradesh Assembly
kümsük sangküm May 22 nü
tembangtsü, Manipur assembly,
Goa assembly, Punjab aser
Uttarakhand Assemblies
kümsük-a sangküm March ita
nung anogo balala nung
tembangtsü.

The Representation of the
People Act, 1950 kübok
assembly kümsük tembangtsü
atema ita trok tashi jelia election
agitsü atema EC nem temelaba

agüja lir.
Election atema terenemshiba

dak sendakba nung Uttar
Pradesh aser Goa na nungbo
electronic voting machines aser
paper trail units indang 'first-
level checks' (FLCs) agiogo.

FLCs mapang nung BEL
aser ECIL nungi engineer temi
electronic voting machines aser
paper trail machines jungjunga
reprangshia tendanger aser
timtem aliba machines temji
melener.

Iba dak alia yimtenren party
balala nungi züngsemtem jaoka
EVMs aser paper trail units
amshia taila election agia
tendanger.

Deputy EC-i assembly election agitsü aliba state 5 semdangtsü

New Delhi, October 04
(Agencies): India nungertem
Pakistan nunger dang nungi
arrshi talangba alir saka
Bangladesh, US aser Canada
nunger tem dang nungibo arrshi
tatsüba lir, ta World Health
Organisation (WHO)-i
metetdaktsü.

2023 küm India nunger
tasodang life expectancy ji küm
71 liasü; iba denji
medemdangra Pakistan nung
küm 68.2, Bangladesh nung
küm 72.7, US nung küm 78.5
aser  Canada nung life
expectancy ji küm 81.4 lir.

Ajisüaka arrtsü talangba
aliba tetezü temang anema küm
aika aliba masü, ta WHO-i ashi.

2023 küm India healthy life
expectancy ji küm 60.6 liasü,
2019 küm nungi küm 60.5 liasü
aser 2022 küm nung küm 60.2
liasü.

WHO indang Global Health
Estimates ya Hokolbarnü
(October 2) nü saya; iba
estimates nung 2000 küm nungi
2023 küm tashi nung life
expectancy, healthy life
expectancy, nisung asüba kuli
balala aser tashidak balala dak
sendakba osangtem lir.

WHO-i, alima nung life
expectancy ya, covid wara
matongdang aliba ama kümdar
aser healthy life expectancy-a
tanem-tanemi tajungba kümdar,
ta metetdaktsü.

New Delhi, October 04
(Agencies): Tetsür journalist
asemi, Honibarnü New Delhi
nung Jantar Mantar nung
longkak aitba osang bendenba
mapang nung police-i parnok
dak tim mesüi benshi, ta tai
tongloktsüogo.

Amongnü Delhi Police-i,
tetsür asemi tashishiba
agütsübaji jungjunga
bushisüngdangtsü atema
tashishibaji Crime Branch ket
nung agütsüogo, ta metetdaktsü.

Journalist kati, police
inyaksangshi record asüba
mapang nung assistant
commissioner of police kati la
dak tim mesüi kongshi, ta tai
tongloktsü. Laisa, la den
tangartem police station-i oa ken

o benoktsü merang, ajisüaka
ken o magizük, ta metetdaktsü.

Amongnü Delhi Police-i X
ajanga, "03-10-26 anogo nung
New Delhi area nung longkak
aitba mapang tetsür osangbener
asemi police-i parnok dak tim
mesüi benshiogo ta tai
tongloktsü. Parnoki agütsüba
tashishibaji New Delhi District-
i agizükogo, iba sülen
tashishibaji Kamla Market nung
aliba Crime Branch nem
agütsüogo," ta metetdaktsü.

Ano külen Press Council of
India-ia osangbener tetsürtem
dak tim mesüi benshiba osang
angashia aoksar aser jashir, ta
shia iba tatalokba jungjunga
bushisüngdangtsüla, ta
takhangba agütsüogo.

Lucknow, October 04
(Agencies): Amongnü anepdang
Uttar Pradesh kübok Sultanpur
district nung Army Subedar
tasümang bena aliba ambulance ka
truck ka den tsüktepba lendong
nung nisung pezü süogo, ta
ketdangsertemi metetdaktsü.

Ambulance nungji Subedar
Satyavan Fauji tasümang bener
Lucknow nungi Ghazipur-i
bener aoba mapang nung iba
lendong atalok.

Anepdang 8:30 ako meta
Sultanpur district nung aliba
Purvanchal Expressway nung
iba lendong ataloka ambulance
nung mena alir nisung pezü asü.

Taoba Hokolbarnüa Uttar
Pradesh nung Ambedkar

Nagar district kübok Gorakhpur
Link Expressway nung gari ana
tsüktepba lendong nung nisung
pezü asü aser asem yirua liasü.

Additional Superintendent of
Police Dr Tejveer Singh-i,
"Jaitpur police station kübok
Gorakhpur Link Expressway
nung Volvo bus ka aser truck
ka na tsüktepba osang onok
nem metetdaktsüba sülen
idangyongjisa police iba tesem
jagi yoka kümzükba maparen
inyaka liasü," ta metetdaktsü.

Uttar Pradesh nung
expressway network ulushiba
mapang nung gari lendong
kanga bulua atalokdar aser
ketdangsertemi item tatalokba
bushisüngdangdar.

Tetsür Journalist asemi Delhi
Police anema tashishiba agütsü

UP nung ambulance ka tsükokba
lendong nung nisung pezü asü

October 04, 2026 nü New Delhi nung Union External Affairs
Minister S Jaishankar-i US Indo-Pacific Command Commander
Admiral Samuel J Paparo ajurudang tangokba noksa nung angur.
Kasa noksa nung US Ambassador to India Sergio Gor-a angur.

Nisunger arishi 70 aser 80 masü !

Iba Olemsabang nung lemsaba ken-o aser shisatsü ya iba ocet züluri
bilemba ken-o ama tazüngeri angateta agitsü mepishir

October, Mongputeni mezüng nü ya alima ajunga
nung tantsü tambu anogo amungba tenüng
nung asenok arogotemia iba kasa Mongputeni

ita nung mezüng amungnü (1st Sunday) arogo nung tantsü
tambutem nem akhüm agüja temoatsü sentep sentong
tajung agiba ya kanga junger. Joko, alima nung nisung
taküm arishi talangba talangba akümer asünungji,
tangbo arishi küm 65 nungi dang iba anogomung nungbo
tantsür tambur ta züngshir. Atangji, temang anema alir
aser tamshi amshirtem asoshibo arishi küm 65 nunga
arishi küm 40 aser 50 purtem den kasasa amai dang
lanu alir. Aji oda, tang putu tasenba nung ya tangar
temeteter limatem nungbo nisung kati arishi küm 80 bo
melamelaa atonger saka tashitemtet aser rongsen agi
tangar memenepba kintem Africa aser India ama limatem
nungbo anarongdena arishi küm72 dang tongteter.
Atangji, nisunger arishi ya teburtem dang nungibo
tetsürtemang talangba alir, anungji tang ya alima nung
shitakba agi tebur ka arishiji 72 tashibo alitsüla aser
tetsür arishi 76 alitsüla. Itemji alima nung nisung taküm
aser temang jenjang asadangertemi asadangtetba lir.
Ibaji tera mesüka asenoki aiben alima nung asenok
nisunger arishi ya talangka aliyonga arishi küm 70
mesüra 80 dang alitsü ta jembir. Iba jagi tanü putu nunga
asenok arishi küm küm 70 mesüra 80 alibaji arishia lir
amai asenoki bilemer. Atangji, iba arishi küm 70 aser 80
jia aikati metongteter, ajisüaka Tsüngremi asenok nem
agütsüba arishibo küm 120 lir ta tejangja kuli asenoki
Lipok 6:3 nung shia angutsü. Asenoki asenok arishi küm
70 mesüra 80 alitsü jembiba yabo Tsüngremi ashiba ama
masü saka David-i mesüra Mosai Tsüngrem dang ashiba
o ka amai Tenüngsang Ken 90:10 nung shia angutsü.
Asenoki angateter ser nung mangatet amai jembibaji
Tsüngremi asenok nem arishi küm 80 tashi dang lateta
yuja lir amai jembir. Aji shitak masü saka shitakba
Tsüngremi asenok nem latettsüba arishi kümjibo 120 lir.
Iba jagi tanü putu nungbo nisung karibo arishi küm 120
dak talia litetter. Ibaji kodang asenoki bilemdangdir, tang
asenok küm 60 aser 70 nung tantsür tambur amai bilema
jembirtem arishiji ano küm 50 mesüra 60 bo anünga lir
ta angatettsü. Anungji, tanü shirnok arishi küm 60 nung
jajadagi, parnokji taküm arishi mapang tiyongtsü ka
tonger , ano arishi küm 60 anünga lir ta bilemdi. Kasaji
shirnok arishi küm 80 nung jajadagi, parnoka ano arishi
küm 40 bo anünga lir ta angatettsü. Ajisüaka, aji ajak
atema masü, iba arishi küm 120 jibo Tsüngrem mulung
peladakja pei temang, taküm aser mapa merükteta
alirtem asoshi lir. Atangji, arishia alitsübaji Tsüngrem
tsübua alibaji dang masü saka pei temang tamshi shia
amshiba daka tuluka keta lir. Aji  oda, tanü temeteter
limatem nungbo, parnoki pei temang amshi shia
chiyongba aser mapa inyakba agi arishi küm 80 süia
alirtem aika kümdagi aser küm ter sülenbo alima nung
ya arishi küm 80 dak tema alir nisung  million 265
ajungtsü ta asadangteter. Kodang alima nung arishi küm
noklang junga alir million 265 ji kümdir, idangjibo alima
nung kinü tanurtem dangbo arishia alir tantsür tamburtem
nütsüng yongsük teimba asütsü. Ibaji kodang asenoki
angatetdir, tang ama teintet mesüra tantsür tamburtem
anogo amungdang, joko parnokji leper kümbang nung
nokdaka alirtem ama mebilemtsü aser mejembitsü saka
arishi küm 60, 70 aser 80 tema arishia yutsürtemji lokti,
arogo aser yimten nung, ano khen tashi itshir ayimjema
shilem agitsü purtema ta angatettsü.

TEINTET-ROGOJI  YIMDEN, AROGO  ASER
LOKTILIBA ASOSHI  NUKDANG

~ L. Kika  Pongener.

(Yashi adok nungi...)
 Asenoki tanu putu nung alima ajunga nung yimden yimsusurtem aser loktiliba

balala nung lennirtem reprangdanga ora; India lima dak alaka linuk teimba ka nung
lanurtemi yimsu asuba aser lokti aniba angutsu; kechiaser tanu alimaji lanur putu
aser lanur meyong ta jembir. Anungji item lanur yimsusurtem aser lennirtem nem
shisa tajung agutsur aser shisalen sayur (Advisors)-ji teintet rogotemji asutsula.
Tsungrem o-i ashir, "Tamburtem shirnoki jungjunga yimsu asur, tongtipangsa shirnoki
o nung aser tesayuba nung inyaker parnok dang anasu akumtsubu agutsutsu tetemsu
ta zungshiang" (1Timoti-5:17). Tamburtem.....Teintet rogotem shirnoki o nung, mapa
nung aser tesayuba (Practical) nung liromedema liteter, parnok dangji anasu akumtsubu
sayuang aser benshiang ta Tsungrem o jagi ashir. Teintet rogotemji tesangwa milen
abener (Torch bearer) ka-ka asutsula. Yimden, arogo aser loktiliba balala nung
tebilemtsu khuret agi nenneter koda mesui; ammang milen zuksep amai alidang;
tesangwa milen bener oa sangwadaktsuba ama lokti suneptsur ka-ka asutsula. Yimden,
arogo aser loktiliba balala nung mepetmesu adoker yimsusur aser lennirtem 'Puro
lung nung chitakba amai chitaker' koda mesui alidang; shisa len sayur aser shisa
tajung agutsur asutsula. Osangtajung ken No. 414 nung "Na alidak sangwajang" ta
atenba-to teintet rogotem indang nukjidong (Theme)-ji asutsula. Teintet rogotemji
pei alidak tesem ajak yimden, arogo aser loktiliba ajunga sangwadaktsur,
longjemdaktsur aser yimjung apular asutsula.

Teintet-rogotemji yimden, arogo, mungdang aser loktiliba balala nung mepetmesu
alidang tesuneptsur (Counsillors), shisalen sayur (Advisors), yimjung yanglur (Peace
makers), putir aser ainkar (Priests & Prophets) ka-ka asutsula. Tsungrem o-i ashir,
"Kong ainkar sayutsungi mali nubur tesoitba mali" (A.Shin-29:18). Aji oda, koba linuk,
koba yimtsung aser koba lokti nung teintet rogo, tesuneptsur, shisalen sayur, yimjung
apular, ainkar aser Putir mali; iba linuk, iba yimtsung aser iba lokti nungji nubur tesoitba
malitsu. Kodang nubur tesoitba ka makai lidir; yimden, arogo aser loktiliba ajak nung
mepetmesu atoktsu, telemsa atoktsu aser loktiji laoa-adoktsu. Tsungrem o-i ashir.
"Shisa taka leniba malidak nubur laor; Saka kipok sayuba bulua alidak tekumzuk lir"
(A.Shin-11:14). Kong shisalen sayur teintet- rogo aika mali; idakji yimden, arogo aser
loktiliba ajak tashimaittsu; saka kong shisa tajung agutsur teintet-rogo aika lidir idakji;
yimden, arogo aser loktiliba ajak kumzuka alitsu. Tsungrem o-i ashir. "Temeshipur
tebangji takum tzupokdak" (A.Shin-10:11). Tsungrem lar teintet rogo 'Temeshipur'
(Priest & Reverends) tebang nungi jembizuka yokba o, parnok sayutsungi o, parnok
tajungshi o jagi yimden, arogo, mungdang aser loktiliba raksatsu aliba nungi
teyanglushiba dangi anitsu.  Atangji, yimden, arogo aser loktiliba ajunga mepetmesu
adoker shiranga alibaji teintet rogotem jagi suneptsur.

(Maneni asüng adok nung...)

AOR TAR YIMSÜYIMBONG
~ Wt. Repabenla, Asst. Professor, FAC (Source : Nokinketer

(Yashi adok nungi...)
6. Obendangdak

Tar yimsüyimbong nung Meyutsüngba tsüngrem dang ya obendanger tsüngrem ta aja.
Nisung ka akümli nung mapang kopika lidir ibaji Meyutsüngbai atemzüktsüba tasa jembia
aru. Akümli nung nisungba jagi mapa tajung majung kechisa inyaker iba nungi pai o
bendangtsü ta amang. Anungji, kodang nisung ka iba ali wadang tembanger süatokdir indang
indanga Meyutsüngba kilemi aor aser par kilem nung süngtidong nungji teburi nü agi aser
tetsüri süatakdang amshiba ale magi atsüngtsü. Shirnok alima nung ochishia merükteta ali
parnoki iba süngtidongji indang indanga tsüngshir, saka akümli nung ochi mashirbo
süngtidongji metsüngshir ta amanga aru.

Kodang nisung ka asü limai odir ken yamai tena ao;
Meyutsüngba o
Nüki lemlemtsüti ni,
Yangyang yuashiba,
longmiamong warto,
 takhu shilangtalini.
Meyutsüngba nai alimai sempet tajung bener yokbato tanü ni ano ne dangisa meyiba

arur ta atenba ken lir. Nisung ka alimai arudang sempet balala bener yoker saka shiri iba
sempetji junga mamshir parnokbo temerenshi tulu angur ta jembi. Akümli dang nisung kari
tangar indang an miima chitsüra Meyutsüngba matsüngdang miimbanga meyuteti süpok
nungi miima an tetsüngsa jozüka alur ta jembia aru.

Ano alima nung taküm lia ochi obendangtsü atema tiar dangisa ao. Tatishitsü agi, nisung
dak auyaba mulung melemi lira, iba kuliji bener tiar dangi aotsü yangji nisungba tenüng
nung amji temerük ana atatepa yur yangji jang tera inoktsü aser aji chitem ama tema ayutsü.
Aser putir jagi atakatema shiba ochi aser shiba tiyazü nai o bendangjang ta jazükdang tsüngsak
mopung ka arua idakji süia aotsü. Ajisür külen chitem temer alibaji sala reprangtsü, idangji
jang nungji anak ia lira na tai ta shia aitsütsü, saka mezüng ayuba amato temerük lira paji
metentsütsü ta o bendanga aru.

(Maneni asüng adok nung...)



Nisungji reprangang
"Aser Pilatei Pa dang ashi, Nisungji reprangang!"

Yohan 19:5
Pilate o  dang nungi tajungba asenoki

meinyaktettsü, "Nisungji reprangang!" aser pa
kilung nung lokti dangi anir adokdang meima
reprangang. Pa kolak nung ayi chuba korang
asem, tatalaba  chuba sobutsü sobutsü. Pa dang
Yihuda nunger chuba ta aja, aser sepaitemi
mejungi amshi.

Nisungji reprangang! Tebu aser tenyartem
madang asenok sentsüwangshi aser tetushi
nung nokdakdaktsütsü asoshi Pai maksü aser
tatala aremzük. Ayi chuba korang asemba
nisungji reprangang! Asenok sentsüwangshi
aser tetushi korang, aser temeshiba sobutsü
sobutsütsü asoshi ayi chuba korang aser tatala
chuba tola asemba nisungji reprangang.
Tamaren ajemalusang dak mejungi benshi saka
Pai meyipa magütsü; sempa, saka maneni
meim, tai agütsü, saka mulung korem o
mashiba "nisungji reprangang". Iba anepdang
kechi tetsübutsü otsü atalok iba nungi asenoki
Pa jakla bushitsüla. Pai maksü aremzükba,
timtem aremzükba nisung dak asenoki
reprangtsüla.

Tsüngrem nisung ajemalua, tashi anga
asenok taküm kümzüktsü asoshi nisung
akümba reprangang. Asenoki reprangdi aser
jebdi, aser meimdi, aser amangdi, aser
pelatepdi.

U.S. Senate-i Prison Fellowship-i mapa tajung inyaka aruba agizüker

1976 küm United States nung Prison Fellowship tentetsang Chuck Colson
(October 16, 1931 - April 21, 2012)

October 04, 2026: US nung
aliba jail balala nung puoka
alirtem aser parnok kibongtem
tenzükba Khristan melungtet
telok Prison Fellowship küm
50 ajungbamong nung
ministry-i mapa tajung inyaka
aruba agizüka US Senate-i
bangzüng ka agizükogo.

Prison Fellowship ya 1976
küm Charles "Chuck" Colson-
i tenzüka liasü. Watergate dak
sendakba ken o nung aija pa
tepuokdak ayu,  aser  pa
chiokba sülen pai taküm
piyong tepuokdak alir tem
tenzüktsü nükjidong nung
Prison Fellowship ya tenzüka
liasü, aser tesüiba küm 50
tsüngda tangbo iba ministry ya
linük tesem ajaklen nisungtemi
meteta aliba ministry ka
kümogo.

Washington nung amenoka
aliba ministry yagi tepuokdak
alirtem aser parnok kibongtem
tenzüka arur aser tepuokdak
balala  nung yimsü dak

sendakba sentongtem
ayongzüka katsür.

Iba bangzüng ya Senators-
Christopher  Coons aser
James Lankford nati renema
liasü. Iba bangzüng ajanga
Prison Fellowship-i küm 50
tashi mapa ta jung inyaka
aruba agizüker.

Prison Fellowship Tir aser
CEO, Heather Rice-Minus-i
US Senate-i iba ministry
agizüktetba atema pelaba
lemsatepba den külemi
Tsüngremi ajungba atema
tenüngsang agütsü.

Rice-Minus-i sangdong ka
ajanga, "Tesüiba küm 50 tashi
Tsüngremi Prison Fellowship
amshia tepuokdak alirtem nem
teimla agütsüba den külemi
taküm aika melenshitsüogo.
Chuck Colson taküm
melenshiba nungi tenzüka iba
ya mapatong tuluka aküm," ta
metetdaktsü.

Senator Coons-i, "Ni arrshi
küm 12 asüba mapang nung

kübui ni anir  maximum-
security jail ka semdanga liasü.
Küm 50 tashi linük tesem
balala nung Prison Fellowship
ajanga nisung aika taküm
melenshitsüogo. Yisu Khristai
pei kiyongertem meimtsü
tayongzükba agütsüba ama iba
ministry yagi mapa tajung
inyaker," ta metetdaktsü.

Senator James Lankford-i,
"Prison Fellowship-i küm 50
tashi nisungtem dang aibelen
ka ajanga taküm otsü
tembanger masü,  ta
angatetdakja aruogo. Parnok
mapatem ajanga Khrista dangi
tuyur, kibongtem yanglushitsür
aser taküm melenshitsü atema
nisungtem nem maongka
agütsür," ta metetdaktsü.

Prison ministry dak alia
Prison Fellowship-i meimchir
akhümket, public kümzüka
aliba aser tanaben yimli sayuba
nung rangloker asalentongtem
yanglutsü atema yimsüsürtem
ajungshia arur.

October 04,  2026: "The
Chosen" series ajanga alima
tesem balala nung, ta lisa
Kenya linük nung osangtajung
proktsü atema kishi lapoktsür.

'The Chosen' dak sendakba
ministry 'The Come and See
Foundation'-i Khristan
melungtet  telok Bucket
Ministry den senteper alima
tesem balala nung osangtajung
proker.

Come & See Foundation
regional director, Vickie Reddy-
i, "Iba ya jilushi ka dang masü.
The Chosen den onok indang
Come & See mission ya 'The
Chosen' reprangertem Yisu
nütsüngtem kümdaktsütsü
atema lir," ta metetdaktsü.

Laisa, "Nütsüngsüba mapa
inyaktsü atema onoki anogo
shia  nisung balala  den
longjemer inyaker," ta
metetdaktsü.

"Item partnership ajanga
linük 10 dak tema nung taküm
aika melenshidar. Kenya nung
onoki Bucket Ministry den

longjemer yimtsüngtem nung
kibong shia nem tzü filters
agütsür,  aser  Khrista
osangtajung jangrudaktsütsü
atema "The Chosen" sayur," ta
laisa metetdaktsü.

Bucket Ministry tentetsang
aser Tir, Christopher Beth-i,
"Alima tesem balala  nung
nisung million 2 dak temaibo tzü
tajemtsü tajung mangur, aser
ibaji alima nung nütsüng shilem
27 shi lir," ta metetdaktsü.

"Yimtsüng ka nung alirtem
ajaki Khrista osangtajungji
agizüktettsü asü
magizüktettsüar memetet,
ajisüaka parnok nem tzü filter
agütsütsü akok. 'The Chosen'
ajanga parnok oshi nung
osangtajung otsütem
metetdaktsütsü atema kishi
lapoktsür," ta pai ashi.

"Aiben missionary temi 'Ni
nenok dang langka tesayuba
agütsütsü akok asü?' ta
asüngdangtsü. Nai ashibaji
nisungtemi züzüa angatsüa
akok, ajisüaka nai inch 10 tablet

ka lapoker 'The Chosen' nungi
shilem kar sayura- Laishiba
nung tzübo nung aliba tetsürlai
inyakba ama parnok ajaki
nendaka angatsüa akok," ta
paisa metetdaktsü.

"Kenya nung aliba partner
Arogo kati The Chosen
episodes ajak sayur, aser karbo
ibaji reprangtsü atema ghonda
aika tetsüng agi jajar. Parnoki
screen nung rangloker
reprangbaji angudang onok
kanga pelar," ta Beth-i ashi.

Tatishitsü rongnung kaji-
Mexico nunga missionary kati
ki ka semdanga "The Chosen"
nungi shilem ka sayuba sülen
iba kibong jagi maneni pa jaoka
liasü.

"Ki kibur jagi missionary
dangji, na kodang tanaben arua
maneni sayutsü? ta asüngdang.
Latin America nung süaka, Asia
mesüra Africa nung süaka
alima tesem ajaklen The
Chosen ajanga osangtajung
kishi lapoktsür," ta  paisa
metetdaktsü.

'The Chosen' ajanga alima tesem balala nung osangtajung kishi lapoktsür

October 04, 2026: China
nung pastor An Yankui-i ozüng
alema yimsü dak sendakba
mapatem inyaker, ta pa nem tai
tonglokja pa dang
asüngdangyatsü atema
September 29 anepdang 10:30
ako meta ketdangsertemi pa
puer ao.

Taiyuan Public Security
Bureau-i Public Security
Administration Punishments
Law kübok Arrla 96 nung
ajemdaker pa apu.

An Yankui ya Taiyuan
Xuncheng Reformed Church
nung pastor lir. Iba Arogo ya
register masüba Protestant
Arogo ka lir.

2020 küm nunga
ketdangsertemi pa anogo 15
tashi pua ayu aser sench-a
chia  liasü.  Iba mapang
nungjagi tenzüka
ketdangsertemi kuli balala

nung ajemdaker pa aiben puogo.
Tesüiba küm aika tsüngda

ketdangsertemi Taiyuan church
aiben mita ogo aser tesüsa
yaküm October nung iba Arogo
mita oa liasü.

China tesem balala nung
ketdangsertemi underground
Arogotem mita aoba kanga
bulua kümogo. September 16
nüa southern China nung
ketdangsertemi unregistered
house church ka nungi
züngsemtem ket nungi Laishiba
aika pua liasü.

China nung Khristan
lenirtem aikati Communist
sorkari Arogotem anema
inyakba anema ola adoker.
Tawa Dallas Baptist University
nung 2026 Global Religious
Freedom senden nung
jembidang China nunger Pastor
Ezra Jin-ia par Arogoi
reshikangshi ajangshia aruba
aser pa tepuokdak ita aika
ayuba kuli lemsatepa liasü.

Pastor Ezra-i, "Nenoki ola
adokba aser Tsüngremi nenok
sarasadem langzüba ajanga ni
tepuokdak nungi chioka liasü;
ibayongji tanü yangi ni nenok
den jembiteter," ta metetdakja
liasü.

Paisa, tang tashi China
tesem balala nung pastor tem
aser Arogo nung lenirtem 150
dak tali tepuokdak yua lir, ta
metetdakja reshikangshi
ajangshiba tamangertem atema
sarasademjang, ta metetdaktsü.

China nung ketdangsertemi pastor An Yankui apu

Pastor An Yankui

OLONG PAITEP   # 7669 TELANGZÜBA

OLONG  PAITEP # 7670

AO OSHI ANGAZÜKDAK:
TANÜ ANGAZÜKTSÜBA OJANG

Kiokinü
(n) kiset shiruru (domestic animals)
* Kidang temoatsü melira kiokinü agi mazükmaru atentsü.
Kiongkinü
(v) kidang rarabangsenba (domestic quarrel)
* Kiyong nung shinga kidanga kiongkinü masür.

NAI-A YA METETTER

TIPLEN :
2. Pongsen, 5. Lepko, 7. Omen,
8. Maongka, 10. Yangkhu,
12, Senpong, 14. Angu,
15. Raksa,  16. Arameso,

LANGTSÜNGLEN :

1. Alimang, 2. Pongen,

3. Samaru, 4. Nün, 6. Pio,

9. Nüngdak, 10. Yongya,

11. Kongro, 13. Ora, 14. Ata.

TIPLEN

2. Sü jeplok - (4)

4. O agi merenshi - (5)

7. Ayongküm li - (5)

8. Chiyungtsü mapang süiadok - (4)

9. Tsüngrem den jembiba - (9)

12. Saklok - (4)

14. Samaba mebushitet - (5)

15. Mejanga onü - (5)

16. Tzü shiruru ka - (4)

LANGTSÜNGLEN

1. _ _ _ _ i - (4)

3. Kasa masü - (6)

5. Nüchi masü - (5)

6. Tashi endok - (5)

9. Langtem - (5)

10. Anü malidang - (6)

11. _ _ _ _ _ kibur - (5)

13. Tebur tembar tsüngda jatepba - (4)

1 2 3

4 5 6

7

8

9 10 11

12 13

14

15

Aizawl, October 4, 2026
(Agencies): Mizoram kübok
Lunglei district nung kibong kati
Mizoram State University
(MZSU) atema ali bigha 12
tenla agütsüogo.

October 2 nü Chief Minister
Lalduhoma-i iba land donation
document agizükogo.

Serkawn nung P
Lalnuntluanga-i CM Lalduhoma
nem iba document agütsü.
Lalduhoma ya Lunglei High
Powered Committee (HPC)
nung chairman lir.

Centre-i state sorkar nem
university amenoktsü atema

küm 15 agütsü aser Lunglei
nung iba reju yanglutsü renemba
ya kanga tongtipang mera ka lir
ta CM Lalduhoma-i ashi.

Ajisüaka ki, lenmang, tzü
aser electricity infrastructure
den faculty ali nung dang
academic activities tenzüka
otettsü ta pai ashi.

State sorkari political parties,
NGOs, arogotem aser public
nungi tebilembatem
angadangba sülen ang Lunglei
nung university ka amenoktsü
lemtet agi ta Lalduhoma-isa
shisem.

P Lalnuntluanga'er kibongi

ali tenla agütsüba atema kanga
pelar. 12-bigha kimung ya
education complex atema kanga
tajung lir aser ali dak sendakba
ken o tem atema proper
documentation aser amicable
settlement nüngdaker ta CM
Lalduhoma-isa ashi.

Mizoram Assembly-i yaküm
March ita Mizoram State
University Bill, 2025 agizük aser
iba ya cluster model kübok state
university ka amenoktsü atema
lir. Iba nung National Education
Policy (NEP) den liromedema
colleges aser institutions
anidentsü.

Agartala, October 4, 2026
(Agencies): Tripura Power
Minister Ratan Lal Nath-i
October 2 nü Durga Puja
benjungmung nung electricity
supply shitak agütsütsü atema
maparen inyakba
reprangshimogo.

Nath-i Tripura State
Electricity Corporation Limited
(TSECL) office nung senden
ayonga amendang aser idangji
TSECL Managing Director
Biswajit Basu aser tongti
ketdangsürtem aden.

Iba senden nung benjung
mapang power meinprong
malitsü atema preparedness,
preventive measures aser
contingency plans indang
lemsatep.

Minister Nath-isa
ketdangsürtem dang kümküma
alitsü aser power supply dak
kongshitsüsa technical faults
aser tanga timtem
melidaktsütsü tetuyuba
agütsüogo.

Nath-isa benjung mapang
nübo peria ayutsü, equipment

aser field-level preparedness
alitsü metetdaktsü.

TSECL-i Puja anogotem
renema alitsü aser talisa Puja
pandals, public spaces, markets
aser tanga key installations nung
temulung agütsütsü tetuyuba
agütsür ta minister Nath-isa
metetdaktsü.

Paisa TSECL ketdangsürtem
aser mapa inyakertem dang
benjung mapang mapa shitak
inyaktsü aser consumers nem
timtem magütsütsü
metetdaktsüogo.

Dibrugarh,  October 4,
2026 (Agencies):
Arunachal Pradesh kübok
Changlang dist rict  nung
sepaitemi ULFA-I züngsem
ana apu aser tena ket nungi
AK-series  r i fle ka ,
improvised explosive device

(IED) ka aser prangpong-
injang aika ngutetogo.

ULFA-I aser NSCN (K-
YA) züngsem 20 shi kati
Changlang district nung security
forces amaktsü tasa atongba
osangtem angazük.

ULFA-I züngsem ana ya

Sahadev Rai (Bappi Asom) aser
Siraj Asom (Siraju Alam) na lir
ta jangjaogo.

Tena apuba sülen Assam
Rif les-i  tanga  securi ty
agencies den külemi iba tesem
nung search operation ka
tenzükogo.

British Indian chess prodigy Bodhana Sivanandan-i woman
grandmaster (WGM) title ngutetogo aser iba atema la

Guinness World Records-i agizükogo.
Arishi küm 11 tain Bodhana-i 46th Chess Olympiad nung otsü

tasen yanglu aser iba ya la nem "youngest chess player to
achieve the woman grandmaster (WGM) title" lir.

Bodhana-isa taoba nung Guinness World Records title ana-
"youngest chess Woman International Master" aser "youngest

player to defeat a grandmaster in a chess tournament
(female)" nguteta lir.

Assam Chief Minister Himanta Biswa Sarma-i October 4, 2026 nü Guwahati Police indang
traffic branch nem motorcycles 50 agütsüogo. Hero MotoCorp ajanga motorcycles agütsü
aser iba ya road patrolling, traffic management aser rapid response capabilities atema lir.
Lok Sewa Bhawan nung sentong ka nung Assam Director General of Police (DGP) Harmeet
Singh aser Guwahati Commissioner of Police Partha Sarathi Mahanta nati CM Sarma den
külemi Hero Maverick 440s motorcycles sayatsüogo.

Mizoram State University atema kibong kati ali tenla

Durga Puja mapang power supply shitak agütsütsüla: Tripura minister

Changlang nung sepaitemi ULFA-I züngsem ana apu

Spain police-i Ceuta nung migrant
tem indang camp merektettsü

Houthi teloki Aramco facility makogoLangpangkong Senso
Telongjem Chümoukedima

Raffle Draw in Aid of Silver Jubilee
Draw Date: 02/10/2026

Result 1. 1st Prize - 1547
2. 2nd Prize - 1996
3. 3rd Prize - 2601

Consulation Prize (5 Persons)
1. 2204 2. 2510 3. 2425 4. 2509 5. 0974

Silver Jubilee Planning Committee

Sd/-
Convener

Sd/-
Secretary

Sana, Mongputeni/October
4 (Agencies): Yemen' nung
amendaker aliba Houthi teloki
sangdong ka ajanga parnoki
Saudi yimtiba Riyadh nung
Aramco facility amakba
metetdaktsüogo. Yemen nung
Iran den sendaktepa aliba iba
telok aser Saudi-i teyari
agütsüba Yemen sorkar na
maneni raratepba mapang tang
iba facility makogo.

Honibarnü X ajanga Houthi
military otongdar Yahya Saree-
i ashiba agi, par teloki ballistic
missile aser drone tem amshia
Riyadh nung Aramco facility
makogo.

Paisa, iba tesem ya missile
aser drone tem agi khashiogo
aser iba ajanga mi adokdakja
liasü. Honibarnü Aramco facility
nung mi aser mokozü adokba
nguogo.

Honibarnüsa Yemen nung
sorkar pusemba telok otongdar

Turki al-Maliki-i ashiba agi,
Houthi teloki Riyadh nung tesem
balala amakba osang prokshiba
ya shitak masü.

Deobarnü Saudi-i aniba telok
yagi ashiba agi, parnok
sepaitemi Tor al-Baha aser Taiz
axis nung rara dang amshiba
tayimtsü, drone, artillery, missile
aser sniper tem amshia
operation 97 benoka inyakogo.

Yemen sorkar military
otongdar Colonel Majed
Abdullah al-Nazili-i ashiba agi,
parnoki Houthi sepai 260 amak
aser military gari 44 raksatsüogo.

Taoba ita Houthi teloki,
parnoki Yanbu nung Aramco
facility amak ta shia liasü. Iba
tesem ya Temerem tzüyim
tzükümbang nung amendaka lir.

Iba mapang Saudi Arabia-i
ashiba agi, parnoki Taif aser
Yanbu nung khaloktsüba
ballistic missile trok khadangogo
aser Aramco facility nung

kecha teraksatsüba madok.
Iba hopta tetenzüklen Saudi-

i aniba telok yagi ashiba agi,
Houthi teloki Mongolbarnü
Muslim nunger asoshi temeshi
yimti Medina nung power
station ka maka liasü.

2022 küm yimjung atema
tenangzüktepba yanglur aliba
taküm July ita chirepba sülen
Yemen nung asendenshir rara
tenzükogo.

September tom nung Houthi
teloki Mocha yimti aser Bab al-
Mandeb strait nung tongtibang
asetkong ka atsünga liasü.

Rara tenzükshiba sülen
nisung meyirejang aika pei
talidak ki toktsür jenshiaogo.

Houthi teloki 2014 küm
Sanaa atsüngba sülen Yemen
nung telok ana tsüngda raratepa
arudar. Linük yimtiba atsüngba
ajanga Yemen sorkar Aden
yimti nung oa amenoktsüsa
aküm.

Madrid,  Mongputeni/
October 4  (Agencies ):
Spain police- i Deobarnü
North Africa nung parnok
indang enclave Ceuta nung
tzüküm ka nung migrant
camp ka merektettsüogo. Ita
ana tejakdang iba tesem yagi
Morocco nungi arrtsü adener
nisung meyir ejang aika
senoka aita liasü, ta Spain
sorkari metetdaktsü.

July ita tatemlen Morocco
nungi nisung 72,000 dak tema
arrtsü adener Ceuta-i senoka
ait .  Migrant  tem t imba
meyipaogo, saka ani nisung
10,000 shi North Africa nung
Spain indang iba enclave
nung jenoka l ir,  aser  iba
ajanga rongsen chirepba den
tensa mejungi kümdaktsüogo.

Police-i, Trampolin tzüküm
nungi migrant  3,000 shi
aninogo, shirnok süki aser
khen atema yanglur  a liba
kitem nung ita anashi jenoka
liasü. Parnok ya Morocco-i
meyok tsüngda khen atema
jenoka atatsü asoshi tanga
tesem kati anirogo, ta Spanish

interior ministry otongdar kati
Deobarnü Reuters dang ashi.

Iba tesem nung migrant
tem jenoka aliba ajanga tensa
mejungi lir,  kong
nütsüngyongsük 80,000  shi
lir.  Migrant tem meyipa
yoktsü atema iba tesem nung
alirtemi Honbarnü longkak
aita liasü.

Chuba  Felipe aser
Chubatsür  Letizia  na ti
October 13 aser 14 nü Ceuta
semdangtsü lia tang iba tesem
merektett süogo.  Chuba
menden agizüker küm 12buba
yimsü asüba mapang tenati
tang mezüngbuba iba tesem
semdangtsü lir.

Morocco den Ceuta aser
ano Spain indang enclave
Melilla atema mangatettep
adoker aliba mapang tang
Chuba i iba  t es em
semdangtsü lir.

Morocco-i tesem
anaprongla ya parnok meyong
ta shia arudar, aser iba ajanga
linük ana tsüngda joko
mapang talangka
mangatettep adoka arudar.

Kyiv, Mongputeni/Oct. 04
(Agencies): Russia-i anogo
pezü tanen makai Kyiv nung
tongtipang apu tem nung
amaker, kechiaser Moscow-i
Ukraine yimtiba nung
tongtipang ki o jen nung tali
tesashiba amak tenzükogo.

Deobarnep agi anaben
buba Pivnichnyi (Northern)
Bridge nung amak aser
Pivdennyi (Southern) Bridge
nunga hopta tetenzüklen aiben
maka liasü.

Meimlai lia German
Chancellor Friedrich Merz-i
Deobarnü linük yimtiba
semdangba mapang tang
tesüsa apu amakba ya ataloker.

Kasa mapang Russia
indang defence ministry-i Kyiv
aser linük nung tanga region
tem nung amakba tali akumtsü
ta shiogo.

Deobarnü amakba indang
video footage ka nung
Pivnichnyi Bridge nung gari
tem senzüa lia drone ka oa
tsükoka apokdang milong
adoka liasü. Apu temalen
mokozü tanak adokba nguogo.

Nisung asü-amaba osang
mali.

Kyiv Mayor  Vitali
Klitschko-i iba apu amakba
indang Telegram nung,
"Pivnichnyi Bridge nung
lenmang kongshi. Emergency
services tem iba tesemi aoba
mapang lir," ta zülua liasü.

Iba mapang tzü
tsükdaktsüba tesem ka
raksatsü aser iba yongji north-
eastern Desnyanskyi district
nung khen atema tzü tatsük
mangutsü ta pai ashi.

Deobarnep Russia indang
drones agi Sumy nunga
warehouse ka amak aser
nisung ka asü, ta Ukraine Tir
Volodymyr Zelenskyy-i ashi.

Ano Dnipro nunga
communications facility ka
nung maka nisung trok yiru, ta
pai ashi.

Item tatalokba nung
emergency services temi
telangzüba agütsüba mapang
German Chancellor Merz-i
Kyiv nung Zelenskyy ajurua
liasü. Parnoki iba rara nung
asüba Ukraine sepaitem leper
nung naro yuja liasü.

Merz-i par linüki Ukraine
yaritsü akangshia "Ukraine
nung hopta ishika tensa kanga

mejungi arutar. Iba yongji
'Nenoki onok dak tamang
akatsü akok,' ta osang bener
ni tanü Kyiv semdang," ta X
nung ashi.

"Germany indang security
iba rara tembangba nung keta
lir.  Iba yongji onoki ozü
tejangraba yarir."

2025 küm May ita Merz ya
chancellor akumba sülen
Ukraine nem tenla timtiba
agütsüba linükji Germany akum.

"Aruya aliba hopta nunga
linüki asenok teyar i a jak
nüngdaker. Asenoki Russia
menokdangra, khenbosa par
indang war machine ya asenok
anema nokdaktsü," ta ashi.

Zelenskyy-i Ukraine aser
Germany tsüngta tongtipang
tezüngzüktep agitsü ta ashi.

Ukraine t ir i anüolen
tembar linüktem dang par linük
nem mitkar  teyari ta li
agütsütsü maneni ayongzüka
arur aser item teyari meshiba
nung jet-powered Russian
drones tasen khazüka yoktsü
advanced interceptors dena lir.

Kyiv indang tongtipang apu
tem nung amakba ya Moscow
asoshi tasa tasen ama ajiteter.

Russia-i Pivnichnyi Bridge
nung mezüng amakba ya
Honibarnü liasü, aser iba
mapang nisung ana yiru aser
lenmang aser  overhead
trolleybus wires raksatsü, ta
Klitschok-i ashi.

Aji matalokdang anogo
ishika tejakdang Pivdennyi
(Southern) Bridge nunga
Russia indang drones agi aiben
amak.

Pivdennyi aser Pivnichnyi
apu ya Dnipro River ajanger
aser iba apu yagi Ukraine linük
yimtiba anüolen aser anüdoklen
sendakteper aser iba apu ana
nung Brehostibarnü tashi
memaki liasü.

Russia-ia apu ana nung
drones amshia amakba ashi
aser  Ukraine mitkar  aser
mitkar oset belenba nung apu
ana ya amshia liasü ta ashi.

Parnoki diplomats
densema bendanger senso
tem dang ano maneni Kyiv
nungi ainshitsü tekumdangtsü
shia liasü.

Iba tekumdangtsü nung
telangzüba agüja EU
ambassador  Katar ína
Mathernová-i Deobarnü X

nung, "EU Delegation alitsü.
Onok amokmerenba ajanga
Europe-i Ukraine yar iba
manentsü.  Ibaji a janga
kechiba yaritsü nüngdaker ta
onok nem angatetdaktsür," ta
zülua liasü.

German ambassador  to
Ukraine,  Boris Ruge-ia
Mathernova indang post nung
langzüa "Amen - asenok yangi
alitsü" ta zülua liasü.

Taoba mapang Pivdennyi
Bridge nung amakba ajanga
Kyiv indang defence council
senden ka Hokulbarnü mena
liasü.

Russian drones ajanga apu
mesamatsütsü saka tanen
makai amakba ajanga
shibangtsüsa akumtsü aser tashi
mait kumdakja mamshitettsü, ta
mongin temi ashir.

Russia Tir Vladimir Putin-
ibo Ukraine-i Russian energy
facilities nung amakba nung
telangzüba agütsür ta ashir,
ajisüaka iba ama tesemtem
nung mezüng amak tenzükba
ya Moscow-i liasü.

Russia-i tashi ajak amshia
2022 küm Ukraine ama
tenzük.

Meimlai aliba mapang German chancellor-i Ukraine semdanger

"Temeim agi talangka aremzüker."

B I L E M D A N G A N G

Kohima Master Pickleball Championship asayaogo India A squad nung Suryansh-i Pandya melenogo

Kohima, Mongputeni/
October 4 (TOY): Anogo ana
asayaba Kohima Master
Pickleball championship
Honibarnü Heritage Pickleball
Arena, Kohima nung
tembangogo. Iba asayamung ya
Paddle Collective Kohima-i
ayongzüka asayaogo.

Ajak senteper Kohima aser
Dimapur nungi asayar 60-i iba
asayamung nung shilem agia
liasü.

Asayamung nung category
bakaka nung takok angurtem:

Mixed Doubles Beginners:

Champions - James Liezietsu &
Dr. Mengu Rio; Runners-up -
Imtisen Kikon & Amung
Konyak.

Mixed Doubles Open:
Champions - Viketho Kechü &
Imtisen Kikon; Runners-up -
Kenei Miachieo & Lentina
Longkumer.

Men's Doubles Open:
Champions - James Liezietsu &
Viketho Kechü, Runners-up
Lhouvi Punyü & Vikho Khate.

Men's Doubles Beginners:
Champions - Yudang Ao & Moa
Pongen; Runners-up - Mengu

Sakhrie & Talisunep.
Jurila sempet angurtem

rongnung Viketho Kechü nem
best player of the championship
naroküm agüja liasü. Teburtem
rongnung Best Beginner Player
Talisunep nem agütsü aser
tetsürtem rongnungi Imtisen
Kikon nem Best Beginner
Player naroküm agüja liasü.

Asayamung shibangba
sentong nung Kohima
Municipal Council mendenbuba
Neibodzelie Solo alakteta jaoker
liasü aser pai takok angurtem
nem sempet lemtsü.

Mongputeni/October 4,
2026 (Agences): Taküm
Asian Games nung superstars
tasen ana ngutetogo.

Arishi küm 13 tain China tsür
tzüraw Yu Zidi aser arishi küm
20 tain Thailand nunger
asemteper Puripol Boonson na
nem Olympic Council of Asia
(OCA)-i Deobarnü tetsür aser
tebur Aichi-Nagoya 2026 Asian
Games Most Valuable Players
naroküm agütsüogo.

Tenati iba asayamung nung
gold medal aika nguogo, aser iba
den Asian Games aser Asian
record ishika yanglua liasü.

Asayamung nung kanga
junga shilem agiba atema Yu
aser Boonson naprongla nem
OCA-i USD 25,000 agütsütsü.

Aichi-Nagoya nung Yu ya
ajak dang nungi tajungtiba
asayar ka liasü. Lai arishi küm
13buba nung gold medal asem

nguogo, aser la ya Asian Games
puti otsü nung MVP angurtem
rongnung tanutsütila lir.

Lai tetsür 200m butterfly
asaya nung mezüngbuba gold
medal angu. September 20 nü
lai alizüng 2:05.08 tongteta
Games Record tasen ka yanglu.

Iba sülen anogo ka lir lai
tetsür 200m individual medley
nunga gold medal ngua liasü. Lai
alizüng 2:06.10 nung tongtetba
sülen Games Record tasen ka
yanglu.

Maneni Yu-i September 23
nü tetsür 400m individual
medley nung alizüng 4:28.56
nung tongteta ano Games
Record ka yanglua liasü.

Lai asaya asem nung gold
medal asem angu aser otsü
tasen pezü yanglua liasü.

Kasa mapang nung arishi
küm 20 tain asemteper
Boonson-ia 100m aser 200m

asemtepba nung gold medal
anguba den Asian Games
Record pezü yanglua liasü.

Tebur 100m asemtepba nung
Boonson-i semifinal nung
alizüng 9.91 second nung tonga
Games Record yanglu aser iba
sülen final nung tajungba
asemteta pai alizüng 9.90
second nung tonga liasü.

Iba sülen anogo ana lir pai
200m asemtepba nunga gold
medal angu. Pai alizüng 19.88
seconds nung tongteta pai
yanglur aliba Games Record
(20.10 seconds) ajatet aser
Asian Record den kasasa aküm.

Paisa, Thailand mixed
4x100m relay team nungi silver
medal ka ngua liasü.

OCA MVP Awards Panel-i
ashiba agi, MVP shimtsü asoshi
temela masü asü kechiyong
asaya balala nung asayartemi
aikati kanga junga asayaogo.

Yu aser Puripol na nem Asian Games MVP naroküm agütsü

Mongputeni/October 4,
2026 (Agencies): Mumbai
nungi all-rounder Suryansh
Shedge-i India A squad nung
yirur alisang Hardik Pandya
melenogo. India A team ya
Mongolbarnü nungi tenzüka
Puducherry nung Australia A
den ODI asem asayatsü.

"Shedge ya fitness
tendangtsü atema Bengaluru
nung BCCI indang Centre of
Excellence-i ogo aser CoE's
medical team-i temelaba
agütsüba sülen yashi
Puducherry-i ogo," ta source
kati Deobarnü TOI dang ashi.
Asayatem ya October 6, 9 aser
11 nü asayatsü.

Hardik Pandya tetsüng
tachichilen temola nung timtem
adoker lir. September 19 nü
fitness assessment agiba
mapang Pandya-i pa dak iba
timtem aliba jangja aküm.
Temang tendangba sülen MRI
agiba ajanga pa temola nung
timtem aliba ngutetogo.

India A squad nung
züngoksemba tetezü Shedge ya
Mumbai pur Ranji Trophy nung

Chandigarh den mezüngbuba
asaya nung masayatettsü. Iba
asaya ya October 11 nü nungi
Wankhede Stadium nung
asayatsü.

Arishi küm 23 tain asayar ya
quadriceps tera yiruba ajanga
mapang tatsüka masayai liasü,
saka pa anema kümogo aser
asayatsü renema lir.

Shedge ya June aser July ita
Ireland, England aser
Zimbabwe nung oa asayaba
mapang India team nungi T20I
nung asaya asem nung
asayaogo. Ajisüaka pa yiruba
ajanga India aser Rest of India
squads nung meshim aser
Mumbai indang pre-season
asayamung atema-a meshime
liasü.

June ita Sri Lanka den India
A team nungi Shedge-i kanga
junga asayaogo. Pai asaya
pongu nung run 147 yanglu aser
ball-a over 23 ona liasü.

Maneni Mumbai puri 2024-
25 nung Syed Mushtaq Ali
Trophy akokba mapang pai run
131 yanglua team nem teyari
agüja liasü.

Mongputeni/October 4,
2026 (Agencies):
Bangladesh-i Asian Games
2026 nung tebur cricket asaya
atema asayar tajungtibatem
yokaka medal ka danga
monguteti tembangogo.

October 1 nü mezüngbuba
semifinal nung parnoki Pakistan
wicket trok agi makok aser
bronze medal atema asaya
nunga Sri Lanka run 63 agi
mekoki liasü.

Taküm Asian Games nung
Bangladesh-i junga
masayatetba ajanga Bangladesh
indang T20I captain ama Litton
Das tarutsü mejangjai kümogo,
saka pai captain mapa toktsütsü
memulunger.

Pai ashiba agi, par team-i Sri
Lanka den asayaba mapang
asaya tetenzüklenbo ball kanga
junga onogo, saka No. 7 batter
Tharindu Ratnayake-i ball 32
nung run 65 yanglua parnok ket
nung asaya bener oatok.

"Onoki mezüngbuba over 8
bo ball kanga junga onogo.
Ajisüaka Ratnayake-i iba amala
wicket ka nung shot tem
asayaba nenokia nguogo," ta
Litton-i ashi.

"Pai kanga junga batting
amen aser onok bowler temi pa
nem telangzüba magütsütet. Pai
kanga junga asayaba atema pa
nem tenüngsang agütsür. Iba
sülen onok batting ameni ai saka
onoki imlaba ama masayatet,"
ta pai shisem.

Litton-isa, pa aser par team-
i imlaba ama taküm Asian
Games nung junga masayatetba
nangzükogo, saka iba atema pai
captain mapa toktsütsü kecha
nüngdak madoker ta bilemer.

"Ni asaya anaprpongla nung
junga masayatet," ta Litton-i
ashi.

"Ni captain mapa
metoktsüner. Cricket asaya
nung takok aser tamakok
ajangshir aser aji yimya dang.
Künü junga asayatsü aser künü
junga masayatettsü. Ni
nükjidong tulu yur aru aser
nükjidong metongtetdang ajak
tezü adangtsü saka aji yimya
dang. Ajisüaka team ka ama
taoba mapanga onoki takok aika
ngutetogo, aser tarutsü nunga
takok angutsü ta bilemer. Onoki
maneni takok angutsü
merangtsü," ta pai shisem.

Litton Das-i captain mapa toktsütsü memulunger

